
QASHQADARYO VILOYATIDA BARQAROR 
TURIZMNING RIVOJLANISH TENDENSIYALARI 
VA MAVJUD MUAMMOLAR TAHLILI
Suyunova Dilnoza Mexridin qizi
Qarshi davlat universiteti tayanch doktoranti

Annotatsiya: Ushbu maqolada Qashqadaryo viloyatida barqaror turizmni rivojlantirish bo‘yicha jamoatchilik fikri o‘rganilib, 
onlayn so‘rovnoma orqali 97 nafar respondentdan ma’lumot yig‘ildi va to‘plangan natijalar kontent-tahlil hamda deskriptiv 
statistika asosida tahlil qilindi. Tadqiqot shuni ko‘rsatdiki, aksariyat ishtirokchilar barqaror turizmni muhim deb hisoblashdi. 
Natijalarga ko‘ra, infratuzilmaning zaifligi, davlat ko‘magining yetishmasligi va xizmat sifatining pastligi asosiy muammolar 
sifatida qayd etildi. Hududda barqaror turizmni rivojlantirish uchun davlat, mahalliy jamoa va xususiy sektorlar hamkorligi 
muhim omil deb topildi.

Kalit soʻzlar: barqaror turizm, infratuzilma muammolari, jamoatchilik fikri, xizmat ko‘rsatish.
Abstract: This article examines public opinion on the development of sustainable tourism in Qashqadaryo region, based 
on an online survey of 97 respondents. The collected data were analyzed using content analysis and descriptive statistics. 
The study revealed that the majority of participants considered sustainable tourism important. According to the findings, 
weak infrastructure, insufficient government support, and low service quality were identified as the main problems. It was 
concluded that cooperation among the state, local communities, and the private sector is a crucial factor in developing 
sustainable tourism in the region.

Key words: sustainable tourism, infrastructure challenges, public opinion, service quality.
Аннотация: В данной статье изучено общественное мнение о развитии устойчивого туризма в Кашкадарьинской 
области на основе онлайн-опроса, проведённого среди 97 респондентов. Полученные данные были 
проанализированы с использованием контент-анализа и описательной статистики. Исследование показало, что 
большинство участников считают устойчивый туризм важным. По результатам выявлены основные проблемы: 
слабая инфраструктура, недостаточная государственная поддержка и низкое качество услуг. Сделан вывод, что 
для развития устойчивого туризма в регионе важным фактором является сотрудничество государства, местных 
сообществ и частного сектора.

Ключевые слова: устойчивый туризм, проблемы инфраструктуры, общественное мнение, качество услуг.

K I R I S H
Jahon Sayohat va Turizm Kengashi (WTTC) va BMT Turizm tashkiloti (UN Tourism) ma’lumotlariga asosan, 

bugungi kunda turizm sohasi xalqaro darajada iqtisodiyotning drayverlaridan biri bo‘lib qolmasdan, jahon YaIMning 
10 % ini tashkil qilib, global bandlikning har 10 ish o‘rnidan 1 tasini egallamoqda. O‘zining boy madaniy merosi va 
tabiiy resurslari bilan dunyo hamjamiyati e’tirofiga sazovor bo‘lib kelayotgan mamlakat sifatida O‘zbekiston ham 
turizmning rivojlanishiga ulkan e’tibor qaratmoqda [1]. Afsuski, turizm sanoatining jadal sur’atlarda rivojlanishi, 
o‘z navbatida, uning ijtimoiy-madaniy, atrof-muhit va iqtisodiyotga ta’siri haqida xavotir uyg‘otmoqda [2]. 
Ushbu tadqiqotning maqsadi barqaror turizmni rivojlantirishda cheklangan resurslardan oqilona foydalanish, 
turizmning ekologik xavfini kamaytirish, ijtimoiy manfaatdorlikni oshirish bilan bir qatorda mahalliy aholining 
barqaror turizm haqidagi xabardorligini oshirish va ularning fikrlarini o‘rganib, natijalarni tahlil qilish orqali 
Qashqadaryoda barqaror turizmni rivojlantirishga erishishga qaratilgan.

M A V Z U G A  O I D  A D A B I Y O T L A R  S H A R H I
O‘zining o‘zaro bog‘liq bo‘lgan 3 ta asosiy tirgaklari bilan barqarorlik tushunchasi oxirgi 20 yillikda butun 

dunyoda olimlar va mutaxassislarning diqqatini jalb qilib kelmoqda [3]. O‘z navbatida, barqaror turizm tushunchasi 
1980-yillar oxiridan beri tadqiqotning nihoyatda mashhur sohasi bo‘lib, akademiklar tomonidan ko‘p bor e’tiborga 

olib kelinayotganiga qaramay, uning ustida olib borilayotgan muhokamalar har xil, mantiqan mos emas yoki 
xatoliklar mavjud va turizm amaliyotida sezilarli o‘zgarishlar amalga oshirilganligi bo‘yicha dalillar ko‘p emas [4,5]. 
Chunki barqaror turizm tushunchasi rivojlanishi va yo‘naltirilishi uchun keng qamrovli yondashuvni talab qiladigan 
murakkab tushunchadir [6]. Barqaror turizm iqtisodiy, ijtimoiy va madaniy tomonlarni hisobga olgan holda turizmning 
salbiy ta’sirini kamaytiradi va mahalliy aholi, atrof-muhit uchun turizmning foydasini oshirishga xizmat qiladi [7]. 
Khoshnevis Yazdi va Khanalizadeh [8] fikriga ko‘ra, barqaror turizm aholi bandligini ta’minlash va turmush 
tarzini yaxshilash, atrof-muhitni muhofaza qilish uchun minimal darajada ta’sir ko‘rsatadi. Ushbu yangi 
tushuncha nafaqat biznes va tajriba sifatida turizmni tahlil qilib, uni boshqarish zaruratini namoyon qiladi, balki u 
barqaror rivojlanishga erishish uchun olib borilayotgan sa’y-harakatlarning muhim bir qismidir. Barqaror turizm 
faqatgina atrof-muhitni yaxshilash, ish o‘rinlari yaratish bilan cheklanib qolmay, turizmni targ‘ib qiladigan barcha 
yo‘nalishlarni, xususan joylashtirish va transport xizmatlari kabi sektorlarni ham o‘z ichiga oladi [9].

T A D Q I Q O T  M E T O D O L O G I YA S I
Tadqiqot maqsadiga erishish uchun sifat (qualitative) va miqdor (quantitative) tadqiqot metodlaridan 

foydalanildi. Miqdoriy tadqiqot sifatida Google Forms platformasida mahalliy aholi orasida onlayn so‘rovnoma 
o‘tkazildi. So‘rovnomada jami 97 ta respondent qatnashdi va 16 ta yopiq, ochiq hamda ko‘p tanlovli savollarga 
javob berishdi.

Savollar quyidagilarni o‘z ichiga oldi:
• Demografik ma’lumotlar (yoshi, manzili, ta’lim darajasi)
• Aholining barqaror turizm bo‘yicha xabardorligi
• Viloyatda turizmning ahamiyati va mavjud muammolari
• Respondentlarning shaxsiy fikr va takliflari
To‘plangan natijalar deskriptiv statistika va kontent-tahlil usulida tahlil qilindi. Tadqiqotning sifat jihati uchun 

ikkilamchi ma’lumot manbalari (Google Scholar, Web of Science)dan foydalanildi.

T A H L I L  V A  N A T I J A L A R
O‘tkazilgan so‘rovnoma natijalari ushbu bo‘limda tahlil qilingan bo‘lib, ular asosan qatnashuvchilarning 

demografik ma’lumotlari bilan birga barqaror turizm haqidagi tushunchalari, viloyatdagi turizmni rivojlantirishga 
oid fikrlari va takliflari asosida o‘rganildi hamda olingan natijalar jadval va diagrammalar asosida ifodalandi.

1-jadval. Representlarning demografik ko‘rsatkichlari1

Demographic variables Frequency Percentage (%)

Age group 

18-25 58 59,8%

26-35 24 24,7%

36-45 11 11,3%

46+ 4 4,1%

Yashash manzili

Qashqadaryo viloyati (Qarshi) 40 41,2%

Tuman markazi 12 12,4%

Qishloq hududi 21 21,6%

Boshqa viloyat 24 24,7%

Ta’lim darajasi 

O‘rta(maktab) 1 1%

O’rta maxsus(litsey, kollej, texnikum) 11 11,3%

Oliy (bakalavr) 64 66%

Magistratura 16 16,5%

Ilmiy daraja (PhD, DSc 5 5,2%

1	  Jadval muallif tomonidan online so‘rovnoma orqali shakllantirilgan

Jadvaldan ma’lumki, 97 ta qatnashuvchidan eng katta qismini asosan 18–25 yoshlilar va 26–35 yoshlilar 
tashkil etadi. Respondentlarning 41,2 % i Qarshi shahridan bo‘lib, qolganlari tuman markazi (12,4 %), qishloq 
hududi (21,6 %) va boshqa viloyatlardan (24,7 %) iboratdir. So‘rovnomada ishtirok etganlarning eng katta qismi 
oliy ma’lumotlilar bo‘lib, umumiy hisobda 66 % ni tashkil etadi. Atigi 1 % o‘rta ma’lumotli, qolgan ishtirokchilar 
esa o‘rta maxsus (11,3 %), magistratura (16,5 %) va ilmiy darajaga ega shaxslar (5,2 %)dan iboratdir.

Quyidagi diagrammada respondentlarning barqaror turizm tushunchasidan xabardorlik darajasi 
tasvirlangan.

1-rasm. Barqaror turizm haqida aholining xabardorligi2

Natijalar shuni ko‘rsatadiki, 60,8 % aholi barqaror turizm tushunchasidan xabardor, 36,1 % ida to‘liq 
tushuncha shakllanmagan va atigi 4,1 % respondentning umuman xabari yo‘q. Bundan ma’lumki, aholining 
aksariyat qismida hanuz barqaror turizm tushunchasi nima va turizmda barqarorlikning muhimligi haqida to‘liq 
tasavvur shakllanmagan.

O‘tkazilgan so‘rovnomada Qashqadaryoda barqaror turizmni rivojlantirishdagi muammolar ham o‘rganilgan 
bo‘lib, 2-rasmda respondentlarning bergan javoblari o‘z tasdig‘ini topgan.

2-rasm. Viloyat turizm rivojiga to‘sqinlik qilayotgan muammolar3

Yuqoridagi tadqiqot natijasi shuni ko‘rsatadiki, ishtirokchilarning eng ko‘p qismi yo‘l va transportning 
yomonligi, infratuzilmaning yaxshi emasligi, davlat moliyaviy yordamining yetishmasligi, turistik resurslardan 
samarali foydalanilmayotgani va aholi savodxonlik darajasining pastligini asosiy muammolar deb hisoblashgan. 
Ushbu muammolarga yechim sifatida bir qator takliflar ham berilgan bo‘lib, ularning aksariyati infratuzilmani 
rivojlantirish, mahalliy mahsulotlarni qo‘llab-quvvatlash, ekologik muhofazaga ko‘proq e’tibor qaratish, malakali 
yosh kadrlarni qo‘llab-quvvatlash va jalb etish orqali turizmda bandlikni oshirishga qaratilgan.

Tahlil qilingan natijalar shuni ko‘rsatadiki, Qashqadaryoning turizm salohiyati yuqori va resurslarga boy 
viloyat bo‘lishiga qaramay, hududda infratuzilma va xizmat ko‘rsatish sifati bilan bog‘liq bir qator muammolar 
mavjud. Bular o‘z navbatida barqaror turizmning rivojlanishi uchun to‘siq bo‘lib kelmoqda. Bundan tashqari, 
barqaror turizm tushunchasi haqida mahalliy aholining ma’lumot darajasining yetarli emasligi bu sohada ta’lim 
va targ‘ibot ishlarini kuchaytirish zarurligini ko‘rsatadi.

2	 Diagramma  muallif tomonidan online so‘rovnoma natijasidan shakllantirilgan
3	 Diagramma  muallif tomonidan online so‘rovnoma natijasidan shakllantirilgan

X U L O S A  V A  T A K L I F L A R
Olib borilgan tadqiqot natijalari shuni ko‘rsatadiki, qatnashchilarning katta qismi viloyatda barqaror turizmni 

rivojlantirish muhim deb hisoblaydi va rivojlantirishdagi asosiy muammolar sifatida infratuzilma hamda xizmat 
sifatining qoniqarli darajada emasligini qayd etishadi. Qashqadaryoda barqaror turizmni rivojlantirish uchun 
berilgan takliflar orasida ham eng ko‘p infratuzilma va xizmat sifatini yaxshilash, mahalliy mahsulotlarni qo‘llab-
quvvatlash, atrof-muhitni muhofaza qilish va yosh bilimli kadrlarni jalb qilish yetakchilikni egallaydi.

Xulosa qilib aytganda, barqaror turizmni rivojlantirishda nafaqat jamoatchilik, balki davlat va xususiy 
sektorlarning hamkorligi ham zarur. Barqaror turizmni rivojlantirish orqali cheklangan resurslardan oqilona 
foydalanib, ularni kelajak avlodlarga yetkazish, eng asosiysi, insoniyatning atrof-muhitga bo‘lgan zararini 
kamaytirish mumkin.

